
2 Pedro
Heˉ laˉ jeeˊ gaꜙtëꜘ to ̱ꜗ jeˉ heˉ gaꜙsɨɨꜘ

Peeˊ
Gaꜙsɨɨꜘ Peeˊ kihˈ dsaˉgooyˈ

1 Jnäꜘ Simón Peeˊ jmeenꜙ taˊ kihˈ Jesucristo la ̱a̱nꜗ
apóstol kya̱a ̱yꜗ, sɨɨnꜙ kyahꜗ hnähꜘ hi̱ˉmaˉdsooꜘ dsëꜗ
ko̱ˉjø̱hꜘ kya̱a ̱hˊ jnäꜘ. Peerꜙ jna̱a ̱hˈ laꜗ jnänˋ heˉ
maˉdsooꜘ dsëˉ jneˊ taꜙlaꜙ kihꜗ heˉ llu ̱u ̱ꜗ Jesucristo
hi̱ˉ lä ̱ä ̱˜ jneˊ. Hi̱ˉ heꜘ heꜘ Dio jnänˋ. 2 Taꜙlaꜙ kihꜗ
heˉ kyu̱u ̱hꜙ hnähꜘ Dio hiꜙ kyu̱u ̱hꜙ hnähꜘ Jesucristo
Dsaˉjø ̱ø̱hˈ jnänˋ, waˊ miˉjä̱ä ̱ꜗ Dio hnähꜘ chaˉmiihˉ
hiꜙwaˊ jmeeyꜘ hiiꜘ tiiˊ kyahˈ hnähꜘ.

Haˉ läꜙ jmeeˊ jneˊ hi ̱ˉmaˉdsooꜘ dsëˉ kihꜗDio
3 Kya̱a ̱hˊ beꜘ kihꜗ Dio baˊ chaˉ läꜙjëꜙ heˉ jmeeꜙ

cha̱a ̱ˉ jneˊ mahꜗ jmeeˊ jneˊ läꜙ hnøøyꜗ hñiiyꜘ.
Gaꜙhñahꜗ jneˊ heˉ laˉ, kya̱a ̱hˊ heˉ maˉkyu̱u̱ꜙ jnihꜘ.
Hi̱ˉ heꜘ gaꜙtëëhꜗ jneˊ taꜙlaꜙ kihꜗ heˉ la ̱a ̱yꜗ jø ̱ø̱hˈ hiꜙ
liyhꜙ jmeeyꜗ heˉ jʉhˉga̱a ̱ˉ. 4 Hiꜙ läꜙja̱ˉ gaꜙhñahꜗ
jneˊ heˉ jʉhˉga ̱a ̱ˉ heˉ gaꜙjäyhꜘ jmeeyꜗ jnänˋ. Peerꜙ
jna ̱a̱hˈ laꜗ jnänˋ heˉ maˉkyu̱u̱h˜ jneˊ juuˈ kiyhꜗ.
Jëëhꜘ taꜙlaꜙ kihꜗ juuˈ naˉ maˉtøøhˊ jneˊ jeeˊ le̱e̱ꜘ jneˊ
läꜙko̱o̱ˉ la ̱a ̱ꜗ hñiiꜘ Dio hiꜙ lä ̱ä ̱y˜ jneˊ kihˈ heˉ hlɨɨhˈ
heˉ chaˉ jmɨˉgyʉʉꜙ laˉ heˉ ngɨɨꜙ jmɨˉngoꜗ jnänˋ.

5 Heˉja̱ˉ läꜙlluꜗ heˉ maˉdsooꜘ hohꜘ hnähꜘ, kwaˊ
hnähꜘ beꜘ jmeeˊ hnähꜘ läꜙko̱o̱ˉ lleˋ kihˈ baˊ. Hiꜙ
ja̱ꜙ maꜙlaꜙ heˉ jmeehˉ hnähꜘ läꜙlleˋ kihˈ, hnøøꜗ
läꜙkyu̱u ̱h˜ hnähꜘ chaˉgaˊmiihˉ. 6Hiꜙ ja̱ꜙmaꜙlaꜙ heˉ
kyu̱u ̱h˜ hnähꜘ, hnøøꜗ hä̱ä ̱hˈ hnähꜘ hñaahꜗ. Hiꜙ ja̱ꜙ

maꜙlaꜙ heˉ hä ̱ä̱hˈ hnähꜘ hñaahꜗ, hnøøꜗ jø ̱hˉ hohꜘ
hnähꜘ. Hiꜙ ja̱ꜙ maꜙlaꜙ heˉ jø ̱hˉ hohꜘ hnähꜘ, hnøøꜗ
hnaahˈhnähꜘDio. 7Hiꜙ ja̱ꜙmaꜙlaꜙheˉhnaahˈhnähꜘ
Dio, hnøøꜗ jmeehˈ hnähꜘ heˉ lluꜗ kihꜗ dsaˉkya̱a ̱hˊ
hnähꜘ. Hiꜙ ja̱ꜙ maꜙlaꜙ heˉ ja ̱ˉ, hnøøꜗ hnaahꜙ
dsaˉkya̱a ̱hˊ baˊ. 8 Cherˊmahꜗ jmeehˉ hnähꜘ läꜙjëꜙ
heˉ ja̱ˉ, hiꜙ ngooꜗ baˊ jmeehˉ hnähꜘ chaˉgaˊmiihˉ
läꜙja ̱ˉ, maˊja̱ˉ baˊ läꜙjnäꜘ taˊ kyahˈ hnähꜘ. Hiꜙ ja̱ꜙ
ko̱o̱ˉ jwahꜘ hnähꜘ: “Kyu̱u ̱ꜙ baˊ jnäähꜗ Jesucristo
Dsaˉjø ̱ø̱hˈ jnänˋ.” 9Pero hi̱ˉ saꜙ jmeeꜙ läꜙja̱ˉ, saꜙ jnäꜘ
kiyhꜗ, la ̱a ̱yꜗ läꜙko̱o̱ˉ ja ̱a̱ˉ hi̱ˉ tʉʉˊ. Maˉgaaꜘ dsëyꜗ haˉ
läꜙ gaꜙcheˋ läꜙjëꜙ heˉ hlɨɨhˈ heˉ gaꜙjmeeyꜘ jä̱ä ̱ꜗ.

10 Läꜙja̱ˉ ø̱ø̱hnꜗ, miˉjnääˈ hnähꜘ heˉ naˉlle̱e̱hˊ
hnähꜘ hiꜙ miˉjnääˈ hnähꜘ heˉ la ̱a ̱hꜗ hnähꜘ hi ̱ˉ
gaꜙtëëhꜗ Dio. Cherˊmahꜗ jmeehˉ hnähꜘ läꜙjëꜙ heˉ
ja̱ˉ, saꜙ tä̱hꜙ hnähꜘ ji̱hˊko̱hꜘ, 11 hiꜙ niꜙ ko ̱o̱ˉ saꜙ
chaˉ heˉ haꜗ kyahꜗ hnähꜘ, naˉnaˊ baˊ jwëˈ kyahꜗ
hnähꜘ goˊta̱a ̱hˊ hnähꜘ tä̱ä ̱ꜘ yaꜙjwɨɨꜗ kihꜗ Jesucristo,
Dsaˉjø ̱ø̱hˈ jnänˋ hi̱ˉ lä ̱ä̱˜ jneˊ.

12Heˉja̱ˉ ngooꜗ baˊ jnäꜘ miˉdsoohnꜚ hohꜘ hnähꜘ
kihꜗ juuˈ laˉ maꜙkeꜙ maˉkyu̱u̱h˜ hnähꜘ hiꜙ tä̱ä ̱hˊ
hnähꜘ ko̱o̱ˉ hwehˉ kya̱a ̱hˊ juˈdsooꜘ laˉ. 13 Pero
lluꜗ gaˊ la ̱a̱nꜙ heˉ kwanˋ nʉʉhꜚ laˉ kyahꜗ hnähꜘ
taˊko ̱ˉji ̱i̱hˈ cha̱a ̱nˉ. 14 Jëëhꜘ, maꜙ baˊ jnäꜘ, cha̱hꜘ
baˊ yaˊhë̱ë̱nꜗ jmɨˉgyʉʉꜙ laˉ, läꜙja ̱ˉ gaꜙmiꜙjnääˉ Je-
sucristo kinꜙ. 15 Heˉja̱ˉ kwanˋ beꜘ läꜙji̱i ̱hˈ jeeˊ leꜘ,
hlë ̱ë̱hnˊ hnähꜘ juuˈ laˉ mahꜗ läꜙdsooh˜ hohꜘ hnähꜘ
gaˊmaˉju ̱u̱nꜙ.

GaꜙjëëꜗPeeˊ haˉ ko̱hꜘ saꜙ jʉʉhˉ beꜘ heˉ gaꜙmiꜙjnääˉ
Cristo

16 Läꜙ maˊ gaꜙkwaˊ jnäähꜗ juuˈ kyahꜗ hnähꜘ saꜙ
gaꜙhlëëhnˋ juuˈ taꜙjmahꜗ heˉ gwaꜘ kya̱a ̱hˊ ma ̱y˜.
Gaꜙjmeeˊ jnäähꜗ dsooꜘ haˉ läꜙ läꜙjnäꜘ beꜘ kihꜗ Je-
sucristo Dsaˉjø ̱ø̱hˈ jnänˋ waˊraˉ gaꜙtëꜘ jeeˊ jä̱yhꜘ.
Jëëhꜘ kya̱a ̱hˊ mɨˊnëˊ jnäähꜗ gaꜙjëëˊ jnäähꜗ ko ̱o̱ˉ häˊ,
haˉ läꜙ tøˉjlë ̱ë̱ˉ gaꜙjmä̱ä ̱yꜗ hñiiyꜘ. 17 Gaꜙjëëˊ jnäähꜗ
gaꜙjmä̱ä ̱ꜗ Dio jø ̱ø̱yhˈ hiꜙ gaꜙjmeeyꜘ jʉʉhˉ kiyhꜗ. Jeeˊ
ja̱ˉ gaꜙnʉʉˊ jnäähꜗ haˉ läꜙ naˊhñaahꜗ gaꜙhlëëhꜘ Dio
kiyhꜗ, gaꜙjäyhꜘ: “Hi̱ˉ laˉ naˉ gyʉ̱ʉ̱ˉ kya̱a ̱nꜙ hi ̱ˉ
hnaanꜙ, peerꜙ cha̱a ̱nˉ lluꜗ kya̱a̱yhˊ.” 18 Heꜘ baˊ
jnäähꜗ gaꜙnʉʉˊ jnäähꜗ heˉ gaꜙhlëëhꜘ gyʉʉhˈ baˊ ja ̱ˉ,
läꜙ maˊ tøøhˊ jnäähꜗ ko̱ˉjø ̱hꜘ kya̱a ̱hˊ Jesús gyʉʉhˈ
mohꜘ heˉ naˉjngɨɨˈ ja̱ˉ.

19 Heˉja̱ˉ chaˉgaˊmiihˉ he ̱e̱hꜘ jnääh ˈ juuˈ kihꜗ
hi̱ˉ maˊ ngëë˜ juuˈ kihꜗ Dio lloꜘjooꜗ. Hiꜙ cherˊmahꜗ
jmeehˉ hnähꜘ heˈ kihꜗ juuˈ ja̱ˉ, jmeehˉ baˊ hnähꜘ
lluꜗ. Juuˈ ja̱ˉ laꜗ läꜙko̱o̱ˉ waˊjeˉ heˉ kwaꜙ jmëëꜗ
jeeˊnaˉho ̱o̱ˉ, heˉnaˉhi̱h˜ läꜙji̱i̱hˈ jnäꜙ, läꜙji ̱i̱hˈ hñaa̱ ̱ꜘ
nʉʉꜘ høøˈ chooyꜗ waˊjeˉ läꜙ gaꜙtëꜘ nehꜙ tuhˉhohꜘ
hnähꜘ. 20Kihꜗ jeeˊ läꜙjëꜙ heˉ jwahnꜙ laˉ hnoonꜗ tä̱hꜙ
hohꜘhnähꜘkihꜗheˉ laˉ. Niꜙ ja ̱a̱ˉ saꜙ läꜙkë̱hˊ jmɨɨˊkihˈ
hñiiꜘ heˉ ji̱i ̱yꜗ juuˈ heˉ gaꜙsɨɨꜘ läꜙjë̱ë̱ꜙ hi̱ˉ maˊ ngëë˜
juuˈ kihꜗDio. 21 Jëëhꜘniꜙ ja ̱a ̱ˉhi ̱ˉmaˊngëë˜ juuˈ kihꜗ
Dio, saꜙ gaꜙhlëëhꜘ läꜙko̱o̱ˉ laꜗ hʉʉˊdsëˉ kihꜗ hñiiyꜘ.
Gaꜙhlëëyhꜘ läꜙko ̱o̱ˉ laꜗ hʉʉˊdsëˉ kihꜗ Dio baˊ, taꜙlaꜙ
kihꜗ JmɨˉlleꜘNaˉjngɨɨˈ hi̱ˉmaˊ jøøꜙ kiyhꜗ.

2
Dsaˉ hi̱ˉ kwaꜙ juuˈ taˉjuuˈ
(Judas 4-13)

1Maˊ cha̱a ̱ˉ baˊ dsaˉ lloꜘjooꜗ hi̱ˉ maˊ jähꜘ ngëëy˜
juuˈkihꜗDio jeeˊkihˈdsaˉmaˉgyu̱hˉ jnänˋpero juuˈ
kihꜗdsaˉheꜘmaˊ laˈ juuˈ taˉjuuˈbaˊ. Hiꜙ ja̱ˉbaˊ läꜙja ̱ˉ
hwë ̱ë̱ꜙ taˉjwohꜗ hi̱ˉ kwaꜗ juuˈ taˉjuuˈ jeeˊ kyahˈ
hnähꜘ naꜗ. Jwëꜘ naˉhmääˊ baˊ miˉga ̱a ̱yꜙ hnähꜘ, hiꜙ
he ̱e̱yꜗhnähꜘkya̱a ̱hˊheˉmiˉsɨɨyꜗ juuˈkihꜗDio, läꜙji ̱i̱hˈ
jmä̱ä ̱yꜗ taꜙ kooꜘ Dsaˉjø ̱ø̱hˈ jnänˋ hi̱ˉ gaꜙlä ̱ä ̱yꜗ. Heˉ
jmeeyꜗ läꜙja̱ˉ, ngɨɨyꜗ jäꜙ naꜗ baˊ ko ̱hꜘ dsoˊjwɨɨꜘ nëˊ
kiyhˈ. 2 Jwë̱ë̱ꜘ dsaˉ jmeeꜗ ko̱ˉjø ̱hꜘ kya̱a ̱yhˊ kya̱a ̱hˊ
jwëꜘhlɨɨhˈkiyhꜗ. Hiꜙkwa̱a ̱t˜kihꜗdsaˉheꜘ,miˉkwa ̱hꜗ
dsaˉ kihꜗ juˈdsooꜘ. 3Kihꜗ heˉ he̱e̱ꜘ dsëyꜗ kuuˊ, sa ̱a̱yhꜗ
hnähꜘ kya ̱a̱hˊ juuˈheˉ gwaꜘ tuhˉdsëyꜗhñiiyꜘ. Ko̱ˉja ̱ˉ
maˉnaˉhe ̱e̱ꜚ baˊ dsaˉ heꜘ lloꜘjooꜗ. Moꜙsoꜙ chaˉ jeeˊ
moꜙ lä ̱ä̱yꜘ.

4 Läꜙja̱ˉ läꜙjë ̱ë̱ꜙ ángele hi̱ˉ gaꜙjmeeꜘ heˉ hlɨɨhˈ,
saꜙ gaꜙläꜙjø̱hꜙ dsëꜗ Dio kya̱a ̱yhˊ, gaꜙjwä ̱ä ̱yꜗ chaˊjeˉ,
gaꜙhñu̱u ̱yhˉ jeeˊnaˉho̱o̱ˉ jeeˊ saꜙ jnäꜘ saꜙnʉʉhꜘ. Jeeˊ
ja̱ˉ tä̱ä ̱yhˊ läꜙji̱i ̱hˈ dsë̱ë̱ꜗ jmɨɨˊ heˉ llayꜗ taˊ kiyhˈ. 5Hiꜙ
läꜙja ̱ˉ kihꜗ dsaˉ jmɨˉgyʉʉꜙ hi̱ˉmaˊ cha ̱a̱ˉ lloꜘjooꜗ, saꜙ
gaꜙko ̱o̱yˈ dsëyꜗ kiyhꜗ, gaꜙjngëëyhꜗ hi̱ˉ hñaaˉ dsëꜗ heꜘ
kya̱a ̱hˊ jmɨɨˉ. Ji ̱i̱ˉ ja̱ˉ gaꜙla̱a ̱ꜘ maꜙlaꜙ Noé baˊ kya̱a ̱hˊ
gye ̱e̱ ˈ hi̱ˉ maˊ cha ̱a̱ˉ kiyhꜗ. Hi̱ˉ heꜘ gaꜙkwaꜘ juuˈ
haˉ läꜙ dsaˉta̱a ̱hˋ dsaˉ kya̱a ̱hˊ heˉ lluꜗ jmahꜗ. 6Hiꜙ
läꜙja ̱ˉ gaꜙhe̱e̱ꜗ Dio jwɨɨˉ Sodoma kya̱a ̱hˊ Gomorra,
gaꜙjë ̱ë̱yꜗ läꜙji ̱i̱hˈ gaꜙlɨɨꜗ tʉˊjwaˉ. Läꜙja ̱ˉ gaꜙlaꜗ mahꜗ
läꜙñeˉdsaˉhi̱ˉ cha̱a ̱ˉnaꜗhaˉ läꜙ leꜘkihꜗhi̱ˉ saꜙ ga ̱hꜙ
Dio. 7 Ja̱a ̱ˉ Lot baˊ gaꜙlä ̱ä̱yꜗ, hi̱ˉ maˊ la ̱a ̱ ˈ ja̱a ̱ˉ dsaˉ
llu ̱u̱ꜗ. Peerꜙ maˊ meehˉ dsëyꜗ maˊ jëëy˜ haˉ läꜙ maˊ
tä̱ä ̱hˊ dsaˉ hlë̱ë̱hˈ heꜘ jmeeyꜙ läꜙjëꜙ heˉ laꜗ oˉhihꜙ.
8Hi̱hꜗ dsaˉñʉʉhˉ llu ̱u ̱ꜗ heꜘ, läꜙko̱o̱ˉ maˊ gyayˈ ko̱o ̱ˉ
jmɨɨˊ, ko̱o̱ˉ jmɨɨˊ kya̱a ̱hˊ dsaˉ hlë ̱ë̱hˈ heꜘ, maˊ ji̱i̱ꜙ läꜙ

gaꜙtëꜘ nehꜙ tuhˉdsëyꜗ, läꜙ maˊ nuuyˉ hiꜙ maˊ jëëy˜
heˉ maˊ jmeeꜙ dsaˉ heꜘ waˊ laˈ chaˉ laꜗ. 9 Heˉja ̱ˉ
maˉñeˊbaˊ jneˊ, Dio lihꜙ lä̱ä ̱ꜗ läꜙjë̱ë̱ꜙhi̱ˉhnaayhˉmaˊ
jëëy˜wɨɨꜘ, hiꜙhi̱ˉhñaaˉdsëꜗheꜘ, läꜙmaˉtä̱ä ̱hˊ ja̱ˉbaˊ,
läꜙji̱i ̱hˈ lloo˜ jmɨɨˊ llaˈ Dio taˊ kiyhˈmahꜗ heeyhꜗwɨɨꜘ.

10Hiꜙ chaˉgaˊmiihˉwɨɨꜘ che ̱e̱ꜗDio kihꜗhi̱ˉ gaꜙnääˊ
läꜙ hnøøꜗ jmɨˉngoꜗ kihꜗ, hi̱ˉ gaꜙnääˊ hnoohˉ heˉ gaˊ
jyohꜘ heˉ he ̱e̱ꜘ dsëyꜗ, saꜙ hnøøyꜗ jmeeyꜗ läꜙko ̱o̱ˉ laꜗ
madaꜚ kihꜗ Dio, niꜙ miihˉ saꜙ goyhꜙ, jmä̱ä̱yꜗ hñiiyꜘ
jø ̱ø̱hˈ, hiꜙ saꜙ goyhꜙ hlëëyhꜗ wɨɨꜘ kihꜗ hi ̱ˉ ka̱a ̱hˊ hi ̱ˉ
tä̱ä ̱hˊ gyʉʉhˈ. 11Läꜙjë̱ë̱ꜙ ángele hi̱ˉ tä̱ä ̱hˊ gyʉʉhˈ, be ̱e̱ꜘ
gaˊ läꜙko ̱hꜘ gaˊ jmɨˉlleꜘ hlë ̱ë̱hˈ heꜘ, pero niꜙ läꜙja ̱ˉ
saꜙ tu̱u ̱ˉ dsëyꜗ jwäyꜗ dsoˊjwɨɨꜘ nëˊ kihˈ hi̱ˉ hlë̱ë̱hˈ heꜘ
chaˊnëˊ Dio.

12 Pero dsaˉ hñaaˉ dsëꜗ heꜘ, hlëëyhꜙ wɨɨꜘ kihꜗ
läꜙjëꜙ heˉ saꜙ ngëëyꜘ, jmeeyꜙ läꜙko̱o̱ˉ jahꜘ nuuˉ
hi̱ˉ maˉnaˉjä̱ä ̱ꜘ jngëëhꜗ dsaˉ. Läꜙja ̱ˉ leꜘ kihꜗ dsaˉ
heꜘ, läꜙko̱o̱ˉ jahꜘ baˊ he̱e̱yꜘ goˉte˜. 13 Jeeˊ ja̱ˉ hy-
oyhꜙ jñeey ˈ läꜙko̱o̱ˉ teꜗ taˊ hlɨɨhˈ heˉ maˊ jmeeyꜙ.
Cha ̱a ̱yˉ lluꜗ jwërte la̱a ̱yꜘ, jmeeyꜙ läꜙjëꜙ heˉ tɨh˜ dsëyꜗ
hñiiyꜘ. Peerꜙ hlë ̱ë̱hˈ dsaˉ heꜘ, dsaˉta̱a ̱yhˋ läꜙkye ̱ˉ
jeeˊ jmeehˉhnähꜘ jmɨɨˊ, kuyhꜙko̱ˉjø ̱hꜘkya ̱a̱hˊhnähꜘ,
hnoohꜙ gyihꜗmaꜙlaꜙ heˉ he ̱e̱ꜘ dsëyꜗ.

14 Saꜙ leꜘ jë̱ë ̱yꜗ ja̱a ̱ˉ dsaˉmëꜘ, maꜙraꜙ heˉ he ̱e̱ꜘ baˊ
dsëy ˈ. Saꜙ dsaˉläˉdsë̱hꜙ dsëyꜗ jmeeyꜙ heˉ hlɨɨhˈ.
Miˉga̱a ̱yꜙ dsaˉkya̱a ̱hˊ hnähꜘ hi̱ˉ saꜙ chaˉ beꜘ kihꜗ.
Peerꜙ hñu̱u ̱yˊ haˉ läꜙ jeeˊ liyhꜙ läꜙjëꜙ heˉ he ̱e̱ꜘ dsëyꜗ,
jëëhꜘ maˉhä̱ä ̱yˊ kya̱a ̱hˊ dsoˊjwɨɨꜘ. 15Maˉjmeeyꜘ taꜙ
kooꜘ kihꜗ jwëꜘ lluꜗ, maˉka̱yh˜ jwëˈ. Gaꜙnääyˊ jmeeyꜙ
läꜙko̱o̱ˉ gaꜙjmeeꜘ Balaam, jo ̱o̱ꜘ Beor hi̱ˉ gaꜙhnoohˉ
haˉ läꜙmaˉläˉchayꜙ kuuˊ kya ̱a̱hˊ heˉ hlɨɨhˈ heˉmaˊ

jmeeyꜙ. 16 Pero burra hi̱ˉ maˊ dsë̱ë̱˜ Balaam heꜘ
gaꜙhlëëhꜘ läꜙko̱o ̱ˉ ja ̱a ̱ˉ dsaˉ. Gaꜙjʉʉyhꜗ kiyhꜗ, kihꜗ
heˉ maˊ jmeeyꜙ hʉʉˊdsëˉ hlɨɨhˈ ja ̱ˉ, mahꜗ saꜙ maˊ
dsooyˈ taꜙ chaˊnëˊ kya̱a ̱hˊ hʉʉˊdsëˉ ngaahˊ kiyhˈ.

17 Läꜙjë̱ë̱ꜙ dsaˉ hñaaˉ dsëꜗ heꜘ, la ̱a ̱ꜗ läꜙko̱o ̱ˉ
jmɨˉtooˉ heˉ saꜙ haaˊ jmɨɨˉ, hiꜙ la ̱a ̱yꜗ läꜙko̱o̱ˉ jniiꜘ
heˉ goˉkye̱ꜚ lleꜘ waˊ haˉ chaˉ haˉ. Maˉnaˉhe̱e̱yꜚ
goˉte˜. Maˉlaꜗ juuˈ dsaˉnääyꜗ jeeˊ naˉho ̱o̱ˉ lähˉ
läꜙjëꜙ johꜘ jmɨɨˊ chaˉ. 18 Hlëëyhꜙ juuˈ kaahˊ jmahˈ
heˉ saꜙ tøøhnˊ taˊ, hiꜙkya̱a ̱hˊ läꜙjëꜙheˉngɨɨꜙ jmɨˉngoꜗ
ja̱ˉ, miˉga ̱a̱yꜙ ø̱ø̱hꜗ jneˊ hi̱ˉ hmëëꜘ maˉla ̱a ̱ꜘ kihꜗ heˉ
hlɨɨhˈ. 19 Hi̱ˉ heꜘ jähꜘ läꜙlaˉ: “Maˉnaˉla ̱a ̱ˊ baˊ jneˊ.
Heˉja ̱ˉ chaˉ jwëˈ jnänˋ jmeenˊ läꜙjëꜙ heˉ llaꜙ dsëˉ
jneˊ.” Pero niꜙ saꜙ ñeyˉ heˉ saꜙ naˉla ̱a ̱yˊ. Naˉhnëëyˊ
jmeeyꜙ heˉ hlɨɨhˈ jmahꜗ baˊ. Jëëhꜘ, cherˊmahꜗ
gaꜙta̱hꜘdsaˉkya ̱a̱hˊwaˊheˉ chaˉheˉheˉ jøøꜙkiyhꜗ,
maˉla ̱a ̱yꜗ kya̱a ̱ꜗ heˉ ja ̱ˉ. 20 Cherˊmahꜗ gaꜙla ̱a̱ꜘ ja̱a ̱ˉ
dsaˉ kihꜗ heˉ hlɨɨhˈ heˉ chaˉ jmɨˉgyʉʉꜙ laˉ, taꜙlaꜙ
kihꜗ heˉ gaꜙläꜙkyu̱u ̱yꜙ Dsaˉjø̱ø̱hˈ jnänˋ hi̱ˉ lä ̱ä ̱˜ jneˊ,
hiꜙ cherˊmahꜗ gaꜙje ̱e̱yh˜ kaˉlähꜘ taꜙ kaˊluuyˊ, hiꜙ
gaꜙlɨhꜗ heˉ hlɨɨhˈ ja̱ˉ kiyhꜗ, chaˉgaˊmiihˉ läꜙhlë ̱ë̱yhˈ,
läꜙko̱o̱ˉ maˊ la ̱a ̱yˈ jä̱ä ̱ꜗ. 21 Lluꜗ gaˊ laˈ kihꜗ dsaˉ heꜘ
waˊraˉ jähꜘ kihꜗ saꜙ gaꜙläꜙkyʉʉyh˜ goˉte˜ jwëꜘ lluꜗ.
Jwɨɨy˜, kihꜗ heˉ gaꜙläꜙkyʉʉyh˜ baˊ mahꜗ gaꜙjmeeyꜘ
taꜙkooꜘmadaꜚheˉnaˉjngɨɨˈheˉ gaꜙhyoyhꜗkihꜗDio.
22 Heˉ läꜙja̱ˉ, je ̱e̱hˈ kweeˉ läꜙko̱o̱ˉ dsoo˜ juuˈ heˉ
hlëëhꜙ dsaˉ: “Saˊdsɨɨˉ hi ̱ˉ ñu˜, ko̱o̱ˉ kaˉlähꜘ kuyhˉ
tʉˊñuˉ kiyhꜗ”, hiꜙ “chaˊñeˈ hi̱ˉ maˉnaˉjngëëˈ, ko̱o ̱ˉ
kaˉlähꜘ looyh˜ jmɨɨˉ ji̱i ̱ˈ.”

Lloo˜ ko̱o̱ˉ jmɨɨˊ jä̱hꜘ Jesús kaˉlähꜘ
1 Peerꜙ hnaanꜙ hnähꜘ ø ̱ø̱hnꜗ, jeeˊ laˉ maˉtëꜘ to̱ꜗ

moˊjeˉheˉ sɨɨnꜙ kyahꜗhnähꜘ. Läꜙto ̱ꜘnaˉhlëëhˊ ko̱o ̱ˉ
baˊ juuˈ, hlë̱ë̱hnˊ hnähꜘ mahꜗ ka ̱hˈ hnähꜘ ko̱o̱ˉ nëëˈ
baˊ hʉʉˊdsëˉ. 2 Hnoonꜗ läꜙdsooh˜ hohꜘ hnähꜘ kihꜗ
läꜙjëꜙ heˉ gaꜙsɨɨꜘ hi̱ˉ naˉjngëëˈ hi̱ˉ maˊ ngëë˜ juuˈ
kihꜗ Dio lloꜘjooꜗ. Hiꜙ hnoonꜗ läꜙdsooh˜ hohꜘ hnähꜘ
madaꜚ kihꜗDsaˉjø̱ø ̱hˈ jnänˋhi̱ˉ lä̱ä ̱˜ jneˊ. Jëëhꜘ jnääh
ˈ hi ̱ˉ la ̱a ̱ꜗ apóstole, kwaˉ jnäähˈ juuˈ kiyhꜗ jeeˊ kyahˈ
hnähꜘ.

3 Waˊ läˉdsooꜘ hohꜘ hnähꜘ toˉnëˊ heˉ jwahnꜙ
laˉ. Waˊraˉ gaꜙtëꜘ jeeˊ lla̱a ̱ꜙ jmɨɨˊ, yaˉnääꜘ dsaˉ
hi̱ˉ miˉkwa̱hꜗ kihꜗ läꜙjëꜙ baˊ, hiꜙ johꜘ heˉ hlɨɨhˈ saꜙ
jmeeyꜗ läꜙko ̱o̱ˉ ngɨɨꜙ jmɨˉngoꜗ kiyhꜗ. 4 Jäyhꜙ läꜙlaˉ:
“¿Heˉlaˈ saꜙ maˉja ̱h˜ Cristo läꜙko̱o̱ˉ gaꜙbä ̱ä̱yhˉ
hñiiyꜘ maˊ jä ̱yhꜘ? Läꜙji ̱i̱hˈ jmɨɨˊ gaꜙju̱u ̱ꜗ dsaˉ
maˉgyu̱hˉ jnänˋ, läꜙ maˉngooꜗ ja̱ˉbaˊ hiiꜘ tiiˊ
jmɨˉgyʉʉꜙ läꜙji ̱i̱hˈ naꜗ. Saꜙ chaˉ heˉ maˉnaˉsɨɨꜗ
läꜙji̱i ̱hˈ maˊ gaꜙnøøꜗ jmɨˉgyʉʉꜙ”, jähꜘ dsaˉ heꜘ. 5 Saꜙ
hnøøyꜗ nuuyꜗ haˉ läꜙ gaꜙnøøꜗ jmɨˉgyʉʉꜙ. Jëëhꜘ,
kya̱a ̱hˊ ko̱o̱ˉ gaꜙhlëëhꜘ baˊ Dio, gaꜙlaꜗ gyʉʉhˈ hwaꜗ
läꜙ maˊ toˉnëˊ. Hwaꜗ yaꜙhɨɨꜗ nehꜙ jmɨɨꜙ, hiꜙ jmɨɨˉ ja ̱ˉ
gaꜙnøøꜗ läꜙkuˊ läꜙji ̱i̱ꜗ kihꜗ. 6 Ja̱ˉbaˊ kya̱a ̱hˊ jmɨɨˉ ja ̱ˉ,
gaꜙhe ̱e̱ꜗ Dio jmɨˉgyʉʉꜙ heˉ maˊ nøøꜘ jä̱ä ̱ꜗ, läꜙko̱o ̱ˉ
maˊ cha̱a ̱ˉ Noé. 7 Hiꜙ kya̱a ̱hˊ heˉ gaꜙhlëëhꜘ Dio,
maˉnaˉlaꜚ juuˈ kooꜙ kya ̱a̱hˊ jeˉ gyʉʉhˈ hwaꜗ heˉ
jnäꜘ naꜗ. Ko̱o̱ˉ jø̱ø̱y˜ baˊ haˉ läꜙ lloo˜ jmɨɨˊ jmeeyˈ
jwiz˜ mahꜗ miˉlla̱a ̱yꜙ läꜙjë ̱ë̱ꜙ hi̱ˉ hñaaˉ dsëꜗ, ja̱ˉgaˊ
he ̱e̱yˈ läꜙjëꜙ goˉte˜.

8 Pero hnähꜘ hi̱ˉ hnaanꜙ, taꜙ waˊ gaaꜘ hohꜘ hnähꜘ
heˉ laˉ. Ko̱o̱ˉ jmɨɨˊ jnäˋ jneˊ, kihꜗ Dio laꜗ ko ̱o̱ˉ mil
ji̱ˉñeˉ. Hiꜙ ko ̱o̱ˉ mil ji̱ˉñeˉ, laꜗ kihꜗ Dio läꜙko̱o ̱ˉ

ko̱o̱ˉ jmɨɨˊ baˊ. 9 Ja ̱ꜙ heˉ dsaˉläˉhë̱ë̱ˊDiomiˉteyꜗ heˉ
gaꜙbä̱ä ̱yhˉ hñiiyꜘ jmeeyꜗ, läꜙko̱o̱ˉ la ̱a ̱ꜘ ko̱ˉlla̱a ̱ˊ dsaˉ.
Heˉ jø ̱hˉ dsëyꜗ kya̱a ̱hˊ jneˊ baˊ ja̱ˉ, saꜙ hnøøyꜗ he ̱e̱ꜘ
niꜙ ja̱a ̱ˉ, heˉ hnøøyꜗ läˉdsa̱a ̱˜ dsëꜗ läꜙjë̱ë̱ꜙ baˊ mahꜗ
yaˉnääyꜘ kaˉlähꜘ kihꜗ Dio.

10Waˊraˉ gaꜙdsë ̱ë̱ꜗ jmɨɨˊ kihˈDsaˉjø ̱ø̱hˈ jnänˋ, ko̱o ̱ˉ
jmɨɨˊ heˉ saꜙ jø ̱ø̱˜ dsaˉ baˊ jä̱yhꜘ, läꜙko̱o̱ˉ jmeeꜙ ja̱a ̱ˉ
dsaˉhɨɨ̱ ̱̄ . Jmɨɨˊ ja̱ˉ, hi̱i ̱ˋ gooˉ ä ̱ä ̱hꜗ goˉte˜ gyʉʉhˈ
jmɨˉgyʉʉꜙ, kooꜙ kya̱a ̱hˊ jeˉ. Läꜙja̱ˉ kooꜙ hwaꜗ laˉ
kya̱a ̱hˊ läꜙjëꜙ heˉ chaˉ nëˊ kihˈ.

11 Kihꜗ heˉ maˉñeˊ jneˊ heˉ he̱e̱ꜘ läꜙjëꜙ goˉteˈ
heˉ chaˉ gyʉʉhˈ hwaꜗ, heˉja̱ˉ jmeeꜙ biiꜗ dsaˊtoohnˊ
naˉjngëëˈ jneˊ jeeˊhnäähnꜙDio. 12Hnøøꜗdsaˊtoohnˊ
kya̱a ̱hˊ oˉjø ̱hꜙ dsëˉ läꜙji̱i ̱hˈ lloo˜ jmɨɨˊ ja̱ˉ. Waˊ kwanˊ
beꜘ hñaaꜙ taˊ jnänˋ mahꜗ waˊ läꜙteꜗ gaˉjʉhˉ. Jmɨɨˊ
ja̱ˉ he ̱e̱ꜘ gyʉʉhˈ jmɨˉgyʉʉꜙ, kooꜙ kya̱a ̱hˊ jeˉ. Hiꜙ
läꜙjëꜙ goˉte˜ heˉ gaˊ chaˉ jo̱o ̱ꜗ kya ̱a̱hˊ jeˉ. 13 Pero
jneˊ tøøhnˊ jø ̱ø̱nˊ ko̱o̱ˉ gyʉʉhˈ hwaꜗ heˉ hmëëꜘ heˉ
gaꜙbä̱ä ̱hˉ Dio hñiiꜘ kwaꜗ. Jeeˊ ja̱ˉ läꜙchaˉ heˉ lluꜗ
jmahꜗ baˊ.

14 Heˉja̱ˉ jwahnꜙ ø̱ø̱hnꜗ hi̱ˉ hnaanꜙ, taˊko̱ˉji ̱i̱hˈ
tøøhˊ jneˊ jø̱ø̱nˊ heˉ läꜙteꜗ heˉ ja̱ˉ, waˊ kwanˊ beꜘ
mahꜗ je ̱e̱yꜙ jneˊ tøøhnˊ naˉjngëënˈ hiꜙ niꜙ miihˉ saꜙ
chaˉ heˉ naˉbä̱ä ̱hˋ jneˊ hiꜙ hiiꜘ tiiˊ jnänˋ waˊraˉ
gaꜙtëꜘ jeeˊ jä̱yhꜘ. 15 Hnøøꜗ tä̱hꜙ dsëˉ jneˊ kihˈ juuˈ
laˉ. Cherˊmahꜗ saꜙ ja̱yhꜗ cha̱hꜘ, heˉ hnøøyꜗ lä ̱ä ̱yꜗ
läꜙjë ̱ë̱ꜙ baˊ ja̱ˉ. Kihꜗ heˉja̱ˉ baˊ naˉ, heˉ jø̱hˉ dsëꜗ
Dio kya̱a ̱hˊ jneˊ. Ja̱ˉbaˊ läꜙja̱ˉ gaꜙsɨɨꜘ ø ̱ø̱hꜗ jneˊ Paaˊ
hi̱ˉ hnääꜙ jneˊ läꜙko̱o̱ˉ laꜗ hʉʉˊdsëˉ heˉ gaꜙhyoyhꜗ
kihꜗ Dio. 16Läꜙjëꜙ moˊjeˉ kiyhꜗ heˉ gaꜙsɨɨyꜘ, hlëëyhꜙ
ja̱ˉbaˊ läꜙko ̱o̱ˉ hlëëhˊ jnäꜘ kihꜗ heˉ laˉ. Hiꜙ jeeˊ

llahꜗ naˉsɨɨˉ jwë̱ë̱hˋ heˉ saꜙ läꜙngëëꜘ jneˊ. Heˉja ̱ˉ
ko̱ˉlla̱a ̱ˊ dsaˉ hi̱ˉ saꜙ ngëëꜘ hi ̱ˉ saꜙ laꜗ ko̱o̱ˉ baˊ
hʉʉˊdsëˉ kihꜗ, miˉsɨɨyꜗ juuˈ heˉ gaꜙsɨɨꜘ Paaˊ. Hiꜙ
läꜙja ̱ˉ miˉsɨɨyꜗ kaˉlähꜘ taꜙ jeeˊ jyohꜘ jeeˊ naˉsɨɨˉ juuˈ
kihꜗ Dio, läꜙjwëꜘ ja̱ˉ he̱e̱y˜ hñiiyꜘ goˉte˜.

17Hnähꜘ ø̱ø̱hnꜗ hi̱ˉ hnaanꜙ, maˉngëëꜘ maˉnʉʉhˉ
baˊ hnähꜘ juuˈ laˉ, heˉja ̱ˉ hä̱ä ̱ˋ hnähꜘ hñaahꜗ kihꜗ hi ̱ˉ
taˉju̱u ̱ˈ heꜘmahꜗ saꜙ ka ̱hˈ hnähꜘ jyohꜘ jwëˈ hiꜙ läꜙja ̱ˉ
saꜙ tä̱hꜙhnähꜘ, naꜗheˉmaˉtä̱ä ̱hˊhnähꜘko̱o ̱ˉhwehˉ.
18 Waˊ läˉkyu̱u̱hꜙ hnähꜘ chaˉgaˊmiihˉ Jesucristo
Dsaˉjø ̱ø̱hˈ jnänˋ hi ̱ˉ lä ̱ä ̱˜ jneˊ. Läꜙja ̱ˉ goˉnääꜘ baˊ
hnähꜘ taꜙ chaˊnëˊ kya̱a ̱hˊ heˉ lluꜗ heˉ laˊ kwaꜙ Jesús.
Läꜙja̱ˉ waˊ jmeenˊ jʉʉhˉ kiyhꜗ jmɨɨˊ naˈ hiꜙ läꜙja ̱ˉ
kaˉlähꜘ läꜙjëꜙ johꜘ jmɨɨˊ chaˉ. Waˊ laˈ läꜙja̱ˉ.

